В О В Е Д                                      
I.Оцена на состојбите во областа што треба да се уреди со законот и причини за донесување на законот
Со Законот за земјоделското земјиште (“Службен весник на Република Македонија” бр.135/07, 18/11, 148/11, 95/12, 79/13, 87/13, 106/13, 164/13, 39/14, 130/14, 166/14, 72/15, 98/15 и 215/15), се уредува користењето, располагањето, заштитата и пренамената на земјоделското земјиште како добро од општ интерес за Републиката кое ужива посебна заштита. 
Во член 39 од Законот за земјоделското земјиште, е предвидена постапка за склучување на нов договор за закуп под истите услови како во основниот договор за закуп во случај на негово престанување поради истекот на времетраењето за кој е склучен.

Изменувањето и дополнувањето во Законот за земјоделското земјиште,  е во насока на давање на законска можност склучување на нов договор за закуп со непосредна спогодба за период не подолг од пет години, а доколку на закупеното земјоделско земјиште има подигнато долгогодишни насади во сопственост на закупецот, новиот договор за закуп да се склучува  за период до амортизација на долгогодишните насади.
Периодот на амортизација на долгогодишните насади го утврдува стручна Комисија формирана од страна на министерот.
Износот на годишната закупнина се утврдува согласно член 23 од Законот за земјоделското земјиште, а доколку износот на закупнината од договорот за закуп  кој истекува  е повисока од утврдената согласно членот 23 од законот, закупецот  ја плаќа закупнината од договорот. 
Се предвидува и преодна одредба во законот во која започнатите постапки по барања поднесени согласно член 39 од Законот за земјоделското земјиште, ќе завршат согласно одредбите од Закон за изменување и дополнување на Законот за земјоделското земјиште.
II. Цели, начела и основни решенија
Предлог на законот за изменување и дополнување на Законот за земјоделското земјиште, се заснова на истите цели како и Законот за земјоделското земјиште, и тоа:

-рационално користење на земјоделското земјиште,

-заштита на земјоделското земјиште,

-обезбедување на правна сигурност на корисниците на земјоделското земјиште  во државна сопственост под закуп.
Целта на предлог законот е изменување и дополнување на Законот за земјоделското земјиште, заради давање на можност за склучување на договор за закуп  за период до амортизација на долгогодишните насади доколку на закупеното земјоделско земјиште во државна сопственост има подигнато долгогодишни насади.
Предлог законот се заснова на истите начела на кој се заснова Законот за земјоделското земјиште.
III. Оцена на финансиските последици од Предлогот на Закон врз Буџетот и другите јавни финансиски средства
Предложените законски решенија нема да предизвика финансиски импликации врз Буџетот на Република Македонија.

IV. Процена на финансиските средства потребни за спроведување на Законот, начин на нивно обезбедување, податоци за тоа дали спроведувањето на законот повлекува материјални обврски за одделни субјекти
За спроведување на законот нема да бидат потребни финансиски средства  кои  треба да се обезбедат во Буџетот на Република Македонија. 
V.  
Донесување на законот по скратена постапка

Со оглед на тоа дека не се работи за обемен и сложен закон, се предлага согласно член 170 од Деловникот на Собранието на Република Македонија да се разгледа Предлогот на закон и да се донесе по скратена постапка.

ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ НА 
ЗАКОНОТ ЗА ЗЕМЈОДЕЛСКОТО ЗЕМЈИШТЕ
Член 1

Во Законот за земјоделското земјиште (“Службен весник на Република Македонија“ бр.135/07, 18/11, 148/11, 95/12, 79/13, 87/13, 106/13, 164/13, 39/14, 130/14, 166/14, 72/15, 98/15, 154/15 и 215/15) членот 39 се менува и гласи:

„Член 39

Продолжување на договорот за закуп

По истекот на времетраење на склучениот договор за закуп на земјоделско земјиште во државна сопственост по барање на закупецот, доколку закупецот во целост ги исполнил обврските од договорот за закуп, министерот може по претходно позитивно мислење од Државното правобранителство на Република Македонија и по претходна согласност од Владата на Република Македонија со непосредна спогодба да склучи нов договор за закуп со закупецот но најмногу за период од пет години.

По исклучок од ставот 1 на овој член во случај кога на земјоделското земјиште на кое му истекува времетраењето на договорот за закуп а има подигнато долгогодишен насад во сопственост на закупецот и закупецот во целост ги исполнил обврските од договорот, по барање на закупецот, министерот може со непосредна спогодба да склучи нов договор за закуп по претходно позитивно мислење од Државното правобранителство на Република Македонија и по претходна согласност од Владата на Република Македонија, за период најмногу до амортизацијата на долгогодишниот насад.

Периодот на амортизација на долгогодишните насади од ставот 2 на овој член ја утврдува стручна комисија од пет члена формирана од министерот, од кои три члена се од редовите на вработените во Министерството а два члена од високообразовни или научни установи од областа на земјоделството.

Износот на годишната закупнина во договорот за закуп со непосредна спогодба од ставовите 1 и 2 од овој член се утврдува во висина на почетната цена утврдена согласно членот 23 од овој закон, а доколку износот на годишната закупнина која дотогаш ја плаќал закупецот согласно договорот за закуп била повисока во тој случај  го плаќа повисокиот износ на закупнината.

Закупецот барањата од ставовите 1 и 2 од овој член може да ги поднесе до Министерството во рок од шест месеци пред истекот на времетраењето на договорот за закуп. 

Формата и содржината на образецот на барањата од ставовите 1 и 2 од овој член и потребната документација ги пропишува министерот.“

Член 2

Подзаконскиот акт предвиден со овој закон ќе се донесе во рок од 30 дена од денот на влегувањето во сила на овој закон.

Член 3

Започнатите постапките по поднесени барања врз основа на член 39 од Законот за земјоделско земјиште („Службен весник на Република Македонија“ бр.135/07, 18/11, 148/11, 95/12, 79/13, 87/13, 106/13, 164/13, 39/14, 130/14, 166/14, 72/15, 98/15, 154/15 и 215/15) до денот на влегувањето во сила на овој закон, ќе завршат согласно одредбите од овој закон.

Член 4

Овој закон влегува во сила со денот на објавувањето во „Службен весник на Република Македонија“ . 

ОБРАЗЛОЖЕНИЕ НА ПРЕДЛОГОТ НА ЗАКОНОТ

I.ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ
Изменувањето и дополнувањето во Законот за земјоделското земјиште, се во насока на давање на законска можност за склучување на договор за закуп со непосредна спогодба за период до амортизација на долгогодишните насади во случај кога на закупеното земјоделско земјиште има подигнато долгогодишни насади,  а истите се во сопственост на закупецот.
II.МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Предложените решенија во Предлог на законот за изменување и дополнување на Законот за земјоделското земјиште, се меѓусебно поврзани со одделни законски решенија од постојниот закон и како целина треба да се постигне поквалитетно регулирање на материјата во делот на земјоделското земјиште, рационално и ефикасно применување на законот.

III.ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА
Со предложените изменувања и дополнувања во законот ќе се овозможи да се создадат законски претпоставки за спроведување на Законот за земјоделското земјиште, да се подобри ефикасноста на постапката за користење и располагање со земјоделското земјиште во државна сопственост.
ТЕКСТ НА ОДРЕДБИТЕ ОД ЗАКОНОТ ШТО СЕ МЕНУВААТ

Член 39

Продолжување на договорот за закуп


По истекот на времетраењето на склучениот договор за закуп на земјоделско земјиште во државна сопственост по барање на закупецот, а доколку закупецот во целост ги исполнил обврските од договорот министерот, по претходна согласност од Владата на Република Македонија може со непосредна спогодба да склучи нов договор со закупецот, под истите услови како во основниот договор.
Закупецот барањето од ставот 1 на овој член може да го поднесе до Министерството во рок од шест месеци пред истекот на времетраењето на договорот за закуп.

Формата и содржината на образецот на барањето од ставот 1 на овој член и потребната документација ги пропишува министерот.

